
Annotatsiya: Ushbu maqolada oʻzbekistonlik maktab oʻquvchilarining xalqaro PISA 

tadqiqotlarida ishtirok etishlari hamda ularning raqamli texnologiyalar bilan oʻzaro taʼsirda boʻlishlari 

natijasida psixosotsial farovonlikning xususiyatlari tahlil qilingan. Bu tahlillar oʻquvchilarning 

oʻqishga boʻlgan yutuqlariga katta taʼsir koʻrsatganini koʻrsatmoqda. PISA doirasida uchta fan 

boʻyicha oxirgi oʻnlikda joylashgan Oʻzbekistondagi oʻquvchilarning natijalari nafaqat taʼlim 

tizimidagi muammolarni, balki texnologik aloqalar bilan bogʻliq kengroq ijtimoiy-madaniy 

qiyinchiliklarni ham aks ettirishi mumkin, bu bolalarning psixologik sogʻligini saqlash va PISA 

tadqiqotlaridagi yutuqlariga erishish uchun internetda boʻlish vaqtini cheklash zarurligini koʻrsatadi. 

Yakunda PISA maqsadlari va vazifalari toʻgʻrisida oʻqituvchi va ota-onalarga sistematik maʼlumot 

berish va internetga bogʻliqlikning oldini olish boʻyicha tavsiyalar berilgan.  

Kalit soʻzlar: PISA tadqiqotlari, maktab oʻquvchilari, raqamli texnologiyalar, psixosotsial 

farovonlik, profilaktika, oʻqituvchilar, ota-onalar, hayotdan mamnunlik, ijtimoiy tarmoqlarda muloqot, 

internetda serfing, onlayn-oʻyinlar, taʼlimiy kontent. 

 

KIRISH 

Barqaror va sogʻlom avlodni tarbiyalash, tez oʻzgaruvchan global sharoitlarga moslashish qobiliyatini 

rivojlantirish zamonaviy jamiyatning asosiy vazifasi hisoblanadi, bu jamiyat raqamli qurilmalar, 

Internet va boshqa texnologiyalarning keng tarqalishi davrida rivojlanmoqda. Shu munosabat bilan, 

oʻquvchilarda raqamli savodxonlikni, internetga bogʻliqlik xavfisiz rivojlanishini, shuningdek, axborot 

oqimini tanqidiy tahlil qilish qobiliyatini shakllantirish XXI asrning asosiy kompetensiyalaridan biri 

boʻlib hisoblanadi va taʼlim tizimi uchun dolzarb vazifa hisoblanadi. Ushbu aspektning ahamiyati 

oʻquvchilarning raqamli qurilmalar bilan oʻzaro aloqalari kontekstida PISA tadqiqotlari natijalarini 

koʻrib chiqishda yanada ortadi (Oʻquvchilarni baholashning xalqaro dasturi), bu tadqiqotlar Iqtisodiy 

hamkorlik va taraqqiyot tashkiloti (IHTT) tomonidan oʻtkaziladi. Mazkur tashkilot taʼlim tizimlari 

oʻquvchilarni hayotiy vaziyatlarga qanchalik yaxshi tayyorlashini, ularning oʻqish, matematika va 

fanlar boʻyicha kompetensiyalariga asoslangan xolis maʼlumotlarni taqdim etadi. Bu davlatlarga oʻz 

taʼlim tizimlarining qaysi jihatlari muvaffaqiyatli ishlayotganini va qaysi jihatlarini yaxshilash 

kerakligini tushunishga yordam beradi, taʼlimdagi eng yaxshi amaliyotlar va innovatsiyalar 

almashishni ragʻbatlantiradi, fuqarolik sifatlarini rivojlantirishga, demokratik qadriyatlarni qoʻllab-

quvvatlashga va ijtimoiy barqarorlikni mustahkamlashga yordam beradigan taʼlim siyosatlarini 

shakllantiradi, bu esa davlatning barqarorligi va mustaqilligi uchun katta ahamiyat kasb etadi. 

Mavzuga oid adabiyotlarning tahlili 

Oʻzbekistonlik maktab oʻquvchilari 2022-yildan boshlab xalqaro PISA tadqiqotlarida ishtirok eta 

boshladilar. IHTTning 2023-yilgi maʼlumotlariga koʻra, ushbu tadqiqotda 81 mamlakatdan kelgan 

maktab oʻquvchilari qatnashgan. Oʻzbekiston 202 maktabdan 7200 oʻquvchining ishtirokini tashkil 

etgan, ular orasida 9-sinf oʻquvchilari 83% ni tashkil etgan. Natijalar koʻrsatdiki, oʻzbekistonlik 

oʻquvchilar matematika boʻyicha 72-oʻrinda, oʻqish boʻyicha 80-oʻrinda, tabiiy fanlar boʻyicha ham 

80-oʻrinda, yaʼni uchala fan boʻyicha ham oxirgi oʻnlikda joylashganlar [3]. 

                                                           
1 Fargʻona davlat universiteti, psixologiya kafedrasi oʻqituvchisi. Fargʻona sh., Oʻzbekiston 

Tahlillar shuni koʻrsatadiki, bunday natijalarga olib kelgan sabablardan biri oʻquvchilarning elektron 

qurilmalar bilan intensiv oʻzaro taʼsirda boʻlishi boʻlib, bu ularning taʼlim faoliyatiga eʼtiborini 

chalgʻitadi va kognitiv, shaxsiy, hissiy ruhiy sohalarining rivojlanishida qiyinchiliklarni keltirib 

chiqaradi. Shuningdek, YUNISEFning 2022-yilgi tadqiqotiga koʻra, Oʻzbekistonning barcha 13 

xududi va Toshkent shahridan 299 maktabning 22 854 ta 6, 9 va 11-sinf oʻquvchilari ishtirok etgan 

boʻlib, ularning 51,8% mobil telefon yoki planshetga ega ekanlar, ularning 25,4% kompyuter yoki 

noutbuk, atigi 7,5% esa oʻyin “pristavka”lari bor ekan. Ushbu raqamli vositalardan kamida biriga ega 

boʻlgan oʻquvchilardan ularni oʻquv kuni davomida qancha vaqt foydalanishlari soʻralganda, 

ishtirokchilarning deyarli yarmi ularni ijtimoiy tarmoqlarda muloqot qilish (44,3%) yoki uy 

vazifalarini bajarish uchun (kompyuterdan 51,9% foydalangan) ishlatmaganlar, faqat internetda serfing 

qilish (45,5%) yoki oʻynash (49,4%) uchun ishlatganlar. Oʻyin “pristavka”lar eng kam foydalanilgan 

qurilmalardir. Kuniga 3 soatdan koʻproq vaqtini ijtimoiy tarmoqlarda muloqot qilish va internetda 

serfing qilish bilan oʻtkazadigan va internetdan uy vazifalarini bajarish uchun foydalanmaydigan 

oʻquvchilarning mobil telefon yoki planshetlaridan foydalanishi 5 dan 6% gacha boʻlgan [1, 9]. 

Tadqiqotda shuningdek, mobil telefon yoki planshetga egalik va kun davomida ekran oldida 

oʻtkaziladigan vaqtda jinsiy farqlar mavjudligi aniqlandi. Oʻgʻil bolalar orasida telefon yoki planshetga 

ega boʻlganlarning soni qizlarga qaraganda 20% koʻproq ekan. Bundan tashqari, oʻgʻil bolalar, uy 

vazifalarini bajarish maqsadida emas, balki koʻngilochar maqsadlarda va ijtimoiy tarmoqlarda muloqot 

qilish uchun koʻproq vaqt sarflashar ekan. Bu farq onlayn-oʻyinlarga sarflangan vaqtni oʻrganishda 

ayniqsa koʻzga tashlangan: kuniga 3 soatdan ortiq vaqtni oʻyinlarga sarflagan oʻsmirlar orasida 78,5% 

oʻgʻil bolalar edi. 

Sinflar boʻyicha solishtirilganda, internetda oʻtkazilgan vaqtda farqlar mavjudligi aniqlandi. 9- va 11-

sinf oʻquvchilariga qaraganda, 6-sinf oʻquvchilari ijtimoiy tarmoqlarda muloqot qilish, internetda 

serfing qilish yoki onlayn-oʻyinlar oʻynash uchun vaqtni 15% kamroq sarflashar ekan. 

Tadqiqotda ishtirok etgan respondentlar ishlaydigan va ishlamaydigan oʻquvchilarga boʻlingan boʻlib, 

ishlamaydiganlardan farqli oʻlaroq, ishlaydiganlar internetdan foydalangan paytlarida uy vazifalarini 

bajarish uchun emas, balki ijtimoiy tarmoqlarda muloqot qilish, saytlarga serfing qilish va oʻynash 

uchun vaqtlarini koʻproq sarflashlari aniqlangan [1, 46]. 

IHTTning 2018-yilgi hisobotida qayd etilganidek, yoshlarning sogʻligiga salbiy taʼsir 

koʻrsatmaydigan, ish kunlarida internetda boʻlish uchun ruxsat etiladigan vaqt 2 soatgacha, dam olish 

kunlari esa 4 soatgacha deb belgilangan [2]. 

PISA tadqiqotida oʻquv muassasasida oʻtkazgan vaqtidan tashqarida olti soatdan ortiq vaqt internetda 

oʻtkazadigan respondentlar "internetdan ekstremal foydalanuvchilari" (extreme users) deb belgilangan. 

2015-yilda IHTT mamlakatlaridan boʻlgan 15 yoshli oʻquvchilar orasida oʻtkazilgan soʻrovnoma 

natijalari ularning internetdagi faoliyatini tahlil qilish uchun sharoit yaratgan boʻlib, ularga koʻra, 

"internetdan ekstremal foydalanuvchilari"ning ulushi oʻrtacha ish kunlarida 16% va dam olish 

kunlarida esa 26%ni tashkil etganligini, ushbu ishtirokchilar guruhi hayotdan kamroq qoniqishni hosil 

qilganliklari, ular bullingga koʻproq duch kelishlari, onlaynda kam vaqt oʻtkazadiganlarga qaraganda 

kuchliroq yakkalanishni his etishlari va ularning internetga kuchli jalb boʻlganliklari ularda psixologik 

zaiflik va qoʻllab-quvvatlashga boʻlgan ehtiyoj mavjudligini aks ettirgan. Bunday bolalar PISA 

doirasida oʻrganiladigan barcha fanlar boʻyicha eng past natijalarni koʻrsatishadi va ularning kelgusida 

taʼlim olishga boʻlgan umidlari ham pastdir. Chilida "internetning ekstremal foydalanuvchilari"ning 

yuqori darajasi (30%dan ortiq) qayd etilgan boʻlsa, Koreyada bu koʻrsatkich taxminan 2%ni tashkil 

etgan [2]. 

Tahlil va natijalar 

Ushbu maʼlumotlar Jahon Sogʻliqni Saqlash Tashkilotining bolalarning psixologik sogʻligini saqlash 

uchun internetda boʻlish vaqtini cheklash zarurligi haqidagi tavsiyalari bilan mos keladi. 

Oʻzbekistondagi oʻquvchilarning PISA doirasida uchta fan boʻyicha oxirgi oʻnlikda boʻlishi nafaqat 

taʼlim tizimidagi muammolarni, balki texnologiya bilan bogʻliq kengroq ijtimoiy-madaniy 

muammolarni ham aks ettirishi mumkin. Aniqki, maktab oʻquvchilari orasida internetdan 

foydalanishni yanada qatʼiy tartibga solish va nasihatlash zarur, bu ularning oʻqish yutuqlari va 

umumiy farovonligini yaxshilashga yordam beradi. Buning uchun kompleks yondashuv talab etiladi, 

bu yondashuv taʼlim choralari, psixologik qoʻllab-quvvatlash va ota-onalar hamda jamoat tashkilotlari 

bilan faol hamkorlikni oʻz ichiga olishi maqsadga muvofiqdir. 

Xulosa va takliflar 

Raqamli qurilmalardan foydalanishning salbiy taʼsirini yengish va oʻquvchilarning akademik 

yutuqlarini, PISA tadqiqotlaridagi natijalarini hamda psixologik farovonligini yaxshilash maqsadida 

quyidagi kompleks chora-tadbirlar taklif etiladi: 

mehnat, iqtisod va siyosat sohalaridagi oʻzgaruvchan talablariga moslashishga tayyorlash, shuningdek, 

noaniqlik sharoitlarida qaror qabul qilishga oʻquvchilarni tayyorlashning muhimligini nazarda tutgan 

olda, PISA maqsadlari va vazifalari toʻgʻrisida sistematik maʼlumotlar bilan oʻqituvchi va ota-onalarni 

taʼminlash; 

bolalarning psixologik farovonligini taʼminlash maqsadida internetga bogʻliqlikni aniqlash va oldini 

olish sohasidagi oʻqituvchi va ota-onalarning kompetensiyalarini oshirish; 

oʻquvchilarning kognitiv, emotsional va shaxsiy rivojlanishiga taʼsiri nuqtayi nazaridan oʻquvchilar 

orasida mashhur boʻlgan eng yangi onlayn-oʻyin va ilovalar haqida ota-onalar va oʻqituvchilarga 

maʼlumot berish, ularning ijobiy va salbiy jihatlarini tushuntirish; 

ota-onalar va oʻqituvchilar uchun raqamli kontentdan taʼlim maqsadlarida foydalanishning amaliy 

koʻnikmalarini rivojlantirish, bolalarni taʼlimiy resurslardan foydalanishga ilhomlantirish va 

motivatsiyasini oshirishga qaratilgan oʻquv seminar va treninglar tashkil etish; 

oʻqituvchilar va ota-onalar uchun psixologik treninglar oʻtkazish, ularga, shuningdek, oʻzini oʻzi 

rivojlantirish va muvaffaqiyatga erishish masalalarida samarali muloqot qilishni oʻrgatish zarur. 

oʻquvchilar orasida oʻzini oʻzi rivojlantirish va muvaffaqiyatga erishish masalalari boʻyicha, 

shuningdek, ijtimoiy muloqot va jismoniy faollikni ragʻbatlantirish uchun, interaktiv texnologiyalar va 

jismoniy mashgʻulotlarni birlashtirgan tadbirlarni maktab maydonlari va sport zalida tashkil etish 

tavsiya etiladi; 

oʻqituvchilar, ota-onalar va boshqa mutaxassislarni, taʼlimiy kontent yaratishda ishtirok etganliklari 

uchun ragʻbatlantirish, ularning koʻngilochar kontent bilan teng raqobatlasha oladigan jozibador 

taʼlimiy resurslarni ishlab chiqishdagi hissalarini eʼtirof etishga bagʻishlangan tadbirlarni amalga 

oshirish; 

oʻquvchilarning akademik yutuqlariga va raqamli texnologiyalardan foydalanish vaqti hamda 

kontentining taʼsirini aniqlashga qaratilgan ilmiy tadqiqotlar oʻtkazish va ushbu maʼlumotlar asosida 

tavsiyalar ishlab chiqish talab etiladi. 

Mazkur yondashuv nafaqat oʻquv samaradorligini oshirishga, balki dinamik oʻzgaruvchan dunyo 

sharoitida oʻquvchilarning har tomonlama rivojlanishini qoʻllab-quvvatlashga yordam beradi. 

Adabiyotlar roʻyxati 

1. Психическое здоровье и психосоциальное благополучие подростков в школе. Исследование 

в рамках сотрудничества правительства Узбекистана и ЮНИСЕФ, 2022 г. – 200 с. – С. 9. 

https://www.unicef.org/uzbekistan/media/518.pdf 

2. OECD (2016). Are there differences in how advantaged and disadvantaged students use the 

Internet? PISA in Focus. <https://www.oecd-ilibrary. org/education/are-there-differences-in-how-

advantaged-and-disadvantaged-students-use-the-internet_5jlv8zq6hw43-en>. 

3. OECD (2023), PISA 2022 Results (Volume I): The State of Learning and Equity in Education, 

PISA, OECD Publishing, Paris, https://doi.org/10.1787/53f23881-en. ISSN 1996-3777 (online). 

4. World Health Organization (2016). Growing up unequal: gender and socioeconomic differences in 

young people’s health and well-being. <http://  



 

Vol. 49 (2024): Miasto Przyszłości                +62 811 2928008       

877 
Miasto Przyszłości 

Kielce 2024 

www.euro.who.int/__data/assets /pdf_file/0003/303438/HSBC-No.7Growing-up-unequal-Full-

Report.pdf>. 

5. Yulbarsоvna, Abdukadirova Laura. "PSYCHOANALYTIC APPROACH TO THE STUDY OF 

PSYCHOLOGICAL WELL-BEING." JOURNAL OF CHILD PSYCHOLOGY AND 

PSYCHIATRY 7.5 (2024): 61-65. 

6. Yulbarsоvna, A. L. (2024). PSYCHOANALYTIC APPROACH TO THE STUDY OF 

PSYCHOLOGICAL WELL-BEING.  

JOURNAL OF CHILD PSYCHOLOGY AND PSYCHIATRY, 7(5), 61-65. 

 

 


